
Ágrip 
 

Þegar loftlagsbreytingar ber á góma eru hugrenningartengsl sjaldan á milli þeirra og 

listsköpunar. Vísindaleg orðræða og útreikningar eru algengari, fólki er sagt að velja 

umhverfisvæna valkosti, kaupa sérstakar ljósaperur og nota vistvænar samgöngur í 

stað einkabílsins og passa kolefnisfótspor sitt. Í þessari umfjöllun verður fjallað um 

tengsl mannsins og náttúrunnar í gegnum listsköpun, siðfræði og út frá kenningum um 

hið háleita. Áhugavert er að skoða listaverk sem snúa að náttúrunni og rýna í félagsleg 

tengsl sem þau vekja í heild sinni og þær umhverfisverndaráherslur sem hægt er að 

finna. Hlýnun jarðar virðist svo órafjarri að hún snerti ekki daglegt líf okkar. 

Hlýnunin gerist hratt miðað við líftíma jarðarinnar en hægt miðað við líftíma 

mannsins hér á jörðu. Listsköpun gerir því óáþreifanlega eiginleika loftlagsbreytinga 

sjáanlega og opna fyrir túlkun. 

1. Inngangur 
 
Í verkinu Náttúran og landið telur Jónas Hallgrímsson upp margvísilegar merkingar 

orðsins náttúra: 

„Orðið náttúra hefir þrjár þýðingar, ýmist þýðir það: 

1. Eðli skapaðra hluta, til að mynda: það er náttúra sólarinnar að lýsa og verma; 

ísinn er kaldrar náttúru, o.s.frv.: eður: 

2. Heimsöflin, þau er ráða mynd og eðli hlutanna, til að mynda: fuglinn er svo 

gjörður af náttúrunni að hann hefir vængi að fljúga með; eður það þýðir:  

3. Hina sýnilegu veröldu, það er að skilja allt hið líkamlega með öflum sínum og 

eðli. Þetta táknar orðið „náttúra” þegar vér segjum: það er indæl skemmtan að 

skoða dásemdir náttúrunnar; veglegra dýr en manninn þekkjum vér ekki í allri 

náttúrunni o.s.frv.”1 

 

Náttúran er heimkynni mannsins en samkvæmt Jónasi Hallgrímssyni býr hún einnig í 

manninum sjálfum. Maðurinn hefur leitað í hana til viðurværis og innblásturs í 

aldanna rás og mun halda áfram að gera það um ókomna tíð. Vert er þó að hugsa 

hvort náttúran, vistkerfi jarðarinnar sem og jörðin muni þola hlýnun út frá 

loftlagsbreytingum af mannavöldum. Jörðin hefur hlýnað frá upphafi 

iðnbyltingarinnar og má sjá breytingar á lofthjúpnum, hafinu, á jöklum og ís af sökum 

þess.2 Þrátt fyrir að tími mannana á jörðinni sé einungis agnarsmár hluti af heildaraldri 

jarðarinnar. 

 Náttúran hefur lengi verið ýmsum fræðimönnum og listamönnum hugleikin. 

Þau áhrif sem hún hefur á manneskjuna ásamt þeim hughrifum og tilfinningum sem 

mikilfengleiki hennar veldur. Hið háleita (e. sublime) var lengi notað til þess að lýsa 

þeirri óttablandinni tilfinningu sem náttúran vakti í manninum. Með tímanum tókst 

manninum að temja ýmis náttúruöfl og því breyttist upplifunin á hinu háleita. Segja 

mætti að nútímamaðurinn telji sig ofar náttúrunni því hann getur beislað afl hennar.3  

William Cronon er prófessor í sögu, landafræði og umhverfisfræðum. Í 

gegnum snertifleti þeirra fræða reynir hann að skilja samband mannsins og 

náttúrunnar. Hvernig reiðum við á vistkerfið? Hvernig breytum við landslaginu eftir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Jónas Hallgrímsson, Ritverk Jónasar Hallgrímssonar III, 3. 
2	  Guðni Elísson, Efahyggja og afneitun: Ábyrg loftlagsumræða í fjölmiðafári samtímans, 78. 
3 Emily Brady, Hið háleita og fagurfræði samtímans, 41. 

okkar höfði? Ásamt þeim hugmyndum sem við höfum um náttúruna skilgreinum við 

heiminn í kringum okkur.4 Samkvæmt Cronon er tilgangur hins háleita að dýpka þá 

gjá sem er á milli manna og náttúrunnar.5 Sú gjá hefur svo sannarlega breikkað óðum 

með örri tækniþróun nútímans en á sama tíma hefur manninum gefist tækifæri til að 

skoða staði sem áður var ekki hægt að nálgast. 

 Frá örófi alda hefur maðurinn haft tilheigingu til þess að skilja eftir sig 

ummerki á náttúrunni, allt frá hellamálverkum fyrstu manna til veggjakrots nútímans. 

Ummerkin segja einfaldlega „hér var ég”. Um þetta snýst sum listsköpun dagsins í 

dag. Ef ekkert er gert í hlýnun jarðar og ekki stemmt stigu við loftlagsbreytingum sem 

ágerast óðum, þá verður ekkert „hér” eftir. 

 Það er áhugavert að skoða listsköpun sem snýr að tengslum á milli manns og 

náttúru og hvernig þau hafa mótast í gegnum tíðina. Hnattræn hlýnun er vissulega 

hluti af sambandinu og vert er að spyrja hvort listsköpun geti sýnt fram á alvarleika og 

afleiðingar loftslagsbreytinga á áhrifaríkan hátt og mögulega spornað gegn þeim. 

 Í þessari ritgerð verða tengsl listar í landslagi og saga hins háleita skoðuð. 

Leitast verður við að komast að því hvort listsköpun geti haft raunveruleg áhrif á 

hvernig við skynjum umhverfi okkar. Fyrsti kafli fjallar um upplifun á íslenskri 

náttúru út frá rannsókn Guðbjargar R. Jóhannesdóttur á vísindalegri þekkingu og 

íslenskri náttúru. Erfitt er að henda reiður á það hvernig huglæg skynjun og þekking á 

náttúrunni verður til en Guðbjörg hefur rannsakað hugtök náttúrufagurfræði og 

upplifun á náttúrunni sem umlykur okkur. Út frá upplifun Íslendinga á náttúrunni er 

upplagt að skoða hvað hægt er að gera til þess að varðveita hana, því verður hugtakið 

sjálfbærni skoðað í öðrum kafla ásamt list í landslagi, sögu hennar og þeim 

mismunandi túlkunaraðferðum sem hægt er að beita í tengslum við list og 

loftlagsbreytingar. Framtíðarhorfur náttúrunnar verða skoðaðar og þær skyldur sem 

manninum ber að gæta gagnvart komandi kynslóðum, bæði út frá persónulegum og 

pólítískum áherslum. Kenningar Louise Emslie um listtengda upplifun og tengsl við 

náttúruna verða einnig skoðuð og reynt verður að komast að því hvað hægt sé að gera 

til þess að opna augu fólks varðandi loftlagsbreytingar. 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 William Cronon, „Biography,” http://www.williamcronon.net/biography.htm. 
5 Emily Brady, Hið háleita og fagurfræði samtímans, 41. 

Upplifun á náttúrunni í gegnum list er alþjóðleg og sammannlegt fyrirbæri, því verður 

saga og áhrif landslagslistar skoðuð til hlítar. Reynt verður að svara hvort eitthvað 

hafi farið úrskeiðis í sambandi mannsins og náttúrunnar með hjálp kennismiða á borð 

við Miwon Kwon, Anne Whiston Spirn, Emily Brady og Claire Bishop.  

Upplifun á náttúrunni er þó ekki einungis af fagurfræðilegum toga því verður 

líka farið í saumana á siðferðislegum spurningum sem vakna í sambandi við manninn 

og náttúruna í kafla tvö. Hvort eigi að virkja landið eða varðveita það út frá 

heimspekilegum kenningum Páls Skúlasonar og náttúruhverfum hugmyndum Aldo 

Leopold. Í gegnum tíðina hafa ýmis hugtök verið notuð til þess að lýsa hughrifum 

náttúrunnar, til að mynda hið háleita. Saga hugtaksins um hið háleita verður rakin og 

tengd við nútímalegar hugmyndir um tengsl mannsins við náttúruna út frá kenningum 

Emily Brady um hið háleita og fagurfræði samtímans. 

Í þriðja kafla verður síðan skoðað hvort listsköpun geti sýnt fram á 

loftlagsbreytingar með sögu listarinnar til hliðsjónar. Hvernig tilgangur listarinnar 

hefur breyst í gegnum tíðina og aðlagast þróun samfélagsins í heild sinni. Dæmi um 

listamenn sem nota mismunandi aðferðir til þess að vekja fólk til umhugsunar um 

hlýnun jarðar og áhrif mannsins verða tekin fyrir í fjórða kafla. Leitast verður við því 

að svara spurningunni, getur listsköpun sýnt fram á loftlagsbreytingar? 

2. Íslensk náttúra og upplifun  
 

Það er íslendingum í blóð borið að bera virðingu fyrir náttúrunni og öflum hennar. 

Náttúran er tákn þjóðarinnar og tengist sál hennar sterkum böndum. Niðurstöður 

rannsóknar Guðbjargar R. Jóhannesdóttur á fagurfræði íslensks landslags bentu meðal 

annars til þess að sameiginleg viðbrögð fólks við íslensku landslagi séu viss 

undrunartilfinning. Tilfinning sem hægt er að lýsa sem ákveðinni ægifegurð í ljósi 

hins háleita.6 Samkvæmt niðurstöðunum telur almenningur landsins fagurfræðilegt 

gildi landslagsins mikilvægt. Þrátt fyrir það eru fagurfræðileg gildi oft ekki tekin 

alvarlega sökum þess að þau eru talin huglæg eða afstæð. Vísindaleg hugsun byggir 

hins vegar á því að flokka náttúruna í hugtök í stað þess að horfa á hana út frá 

kenningum fyrirbærafræðinnar og einfaldlega skynja náttúruna. Eins og Guðbjörg 

orðar það í rannsókn sinni:  
Það að skynja, bara til að skynja, og fresta fyrirfram gefnum hugmyndum okkar 
og þekkingu á því hvernig má skilgreina og nýta náttúruna opnar möguleikann á 
því að gera samband okkar við náttúruna siðferðilegra. Undrun og fagurfræðileg 
nálgun á náttúruna hjálpa okkur að sjá hana sem sjálfstæðan veruleika sem er 
óháður manninum og hans athöfnum.7 

 

Þegar við upplifum ægifegurð náttúrunnar, kraft hennar og stærð, hefur það einnig 

áhrif á viðhorf okkar til hennar. Afl náttúrunnar lætur einstakling finna til vanmáttar, 

afl svo gríðarlegt að það er óhugsandi að maðurinn hafi nokkur áhrif á það.8 

Staðreyndin er hins vegar sú að maðurinn hefur vissulega haft töluverð áhrif á 

umhverfi sitt en dæmi um slík áhrif eru loftlagsbreytingar, umhverfistjón og súrt 

regn.9 Guðbjörg vitnar í heimspekingin Allen Carlson til þess að samtvinna þá 

umhverfisfagurfræði og upplifun sem hún fjallar um: 

Umhverfisfagurfræði fjallar um heimspekileg viðfangsefni sem snerta á 
fagurfræðilegri upplifun af heiminum öllum, og ennfremur af heiminum 
ekki einungis sem samansafni einstakra hluta heldur einnir stærri heilda, 
svo sem landslags, umhverfis og vistkerfis (...) Svið 
umhverfisfagurfræðinnar nær bæði yfir fagurfræðilega upplifun af 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
6 Guðbjörg R. Jóhannesdóttir, „Fagurfræðileg upplifun af íslensku landslagi: Hvernig á að 
meta hið ómælanlega?,” Þjóðarspegillinn, október 2012, 179-181, 
http://skemman.is/stream/get/1946/10261/25581/3/Felagsogmannv_deild.pdf (sótt 20. apríl 
2016). 
7 Sama heimild, 183.  
8 Sama heimild, 184. 
9 Guðni Elísson, Dómsdagsklukkan tifar: upplýsing og afneitun í umræðu um 
loftlagsbreytingar, 132-133.	  

ólistrænum gripum og náttúrulegum hlutum, sem og bæði náttúrulegt 
umhverfi og mismunandi gerðir manngerðs umhverfis.10 

 

Samkvæmt Guðbjörgu skortir einnig umræðu um gildi og verðmæti sem fólk tengir 

við fagurfræðilegar upplifanir. Náttúrufagurfræði spyr einfaldlega hvort að þekking 

okkar á náttúrunni skipti máli í fagurfræðilegri upplifun. Vísindaleg umræða greinir 

frá staðreyndum og hið almenna en með goðsögum, þjóðsögum og bókmenntum yfir 

höfuð er hægt að beina athyglinni inn á við, fagurfræðileg einkenni vissra staða vakna 

til lífsins með hjálp sagna sem hafa lifað tímana tvenna og hafa mótað náttúrusýn 

Íslendinga alla tíð.11   

 

 

 

 

 

 

 

 

 

 

 

 

 

 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 Guðbjörg R. Jóhannsdóttir, „Fagurfræði náttúrunnar: Vitræn skynjun og skynræn 
þekking,” Hugur, 1. júní 2010, 37. 
11Sama heimild, 33.	  

3. List í landslagi 
 

Margir mismunandi þættir hafa mótað hvernig við skynjun náttúruna í kringum okkur. 

Sú umgjörð sem heimspekileg umræða og listsköpun myndar er samsett úr margs 

konar þáttum sem hefur áhrif á hvernig við skiljum og jafnframt skynjun umhverfið í 

kringum okkur. Því verður skoðað hvernig ýmis hugtök þróast á borð við sjálfbærni, 

sem snúast um að varðveita náttúruna og hvernig ýmis siðferðislegar spurningar 

vakna í kjölfar náttúruumræðu. Listsköpun í landslagi hefur spurt álíka spurningar 

áður og hefur velt fyrir sér sambandi manns og náttúru frá byrjun.  

 

3.1 Sjálfbærni og samfélag 
 

Nútímasamfélag virðist heltekið af hugmyndinni um sjálfbærni (e. sustainability). Að 

fyrirtæki og einstaklingar tileinki sér siði og hugmyndafræði sem stuðla að bættri 

umgengni við jörðina. Hugtakið er ekki nýtt af nálinni en árið 1987 var það 

endurskilgreint og sett í stærra samhengi af Brundtland-nefnd Sameinuðu þjóðanna:  
Sjálfbær þróun er þróun sem fullnægir þörfum framtíðarinnar án þess að 
skerða möguleika komandi kynslóða til að fullnægja sínum þörfum.12 

 
Í skýrslunni kemur meðal annars fram að sjálfbærni verði sett í pólítískan forgang. Því 

rétt eins og flest sem varðar hag mannkynsins er hið persónulega pólítískt. 

Eðlisfræðingurinn Fritjof Capra tekur einnig fram í bókinni The Web of Life að 

einstaklingar þurfi að búa yfir vistfræðilegu læsi og stuðla þar með að sköpun 

sjálfbærra samfélaga sem geta fullnægt þörfum hvers og eins einstaklings og þrám 

þeirra. Án þess að minnka möguleika komandi kynslóða.13 Áherslur á umhverfismál 

og sjálfbærni gefa til kynna að aukin virðing fyrir náttúrunni sé nauðsynleg, að 

forgangsröðunin þurfi að breytast og með aukinni vitundarvakningu nái 

siðfræðilögmál yfir allt vistkerfið, náttúruna í heild sinni. 

 Louise Emslie gerði rannsókn á sambandi manns og náttúru árið 2015 sem 

hluta af meistaragráðu sinni. Hún komst að þeirri niðurstöðu að það væri þörf á dýpri 

skilningi á því sviði. Sérstaklega í ljósi umhverfisvandamála sem fara ört vaxandi. 

Emslie rannsakaði það rof sem hefur átt sér stað á tengslum manna við náttúruna með 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 Gro Harlem Brundtland, „Our Common Future: From One Earth to One World.” 
http://www.un-documents.net/our-common-future.pdf (sótt 25. apríl 2016) 
13 Fritjof Capra, The Web of life: a new scientific understanding of living systems, 36. 

því skoða skynjun og upplifun einstaklinga á náttúrulegu umhverfi í gegnum list. Líkt 

og Emslie sjálf segir: „listtengd upplifun af náttúrulegu umhverfi er mikilvæg leið til 

þess að þróa og dýpka tilfinningaleg tengsl við náttúruna.”14 Einnig telur hún að þörf 

sé á samstarfi á sviðum lista og vísinda í tengslum við umhverfismál.15 

 

3.2 Saga og áhrif landslagslistar 
 

Hugtakið sjálfbærni gefur til að kynna að almennur áhugi sé fyrir að breyta umgengni 

mannsins við jörðina og endurnýja tengsl sem kunna að hafa rofnað í 

nútímasamfélagi. Samband mannsins og náttúrunnar hefur þróast í gegnum árin með 

mismunandi áherslum. Heimspekingurinn Pierre Hadot taldi að áhugi fólks á 

fagurfræði á 18. öld stafaði af viðhorfum almennings. Viðhorf fólks eftir byltingar á 

sviðum iðnaðar og tækni var að rannsaka náttúruna og svipta af henni hulunni.16 

Á 18. öld þróaðist þörf mannsins fyrir náið samband við náttúruna. Þessi sama 

þörf kom í ljós á síðari hluta 20. aldar vegna aukinnar áherslu á umhverfið. Þá komu 

einnig ýmis umhverfisvandamál fram á sjónarsviðið. Fólki varð ljóst að eitthvað hefði 

farið úrskeiðis í sambandi mannsins og náttúrunnar.17  

 Saga listar í landslagi á rætur að rekja til helgra staða sem töldust á einhvern 

hátt gæddir töfrum eða staða sem voru taldir mikilvægir í sögulegu samhengi. Þá voru 

hlutir settir á staði til þess að merkja þá sem þóttu menningalega mikils virði. Sem 

dæmi má nefna stóra minnisvarða á borð við Stonehenge í Englandi og pýramídana í 

Egyptalandi. List í landslagi á síðari tímum snýr að þeim áherslum sem ríkja hversu 

sinni, á borð við áhyggjur af umhverfinu, sjálfbærni og endurnýtingu hráefna.18 

 Landslagslist (e. land art) leitast við að færa listina úr hvítum kassa safnsins í 

opið rými í náttúrulegu umhverfi.19 Með því að færa listina í opið rými gefst 

almenningi tækifæri til þess að sjá listina í öðru ljósi án ramma listasafnsins. 

 Staðbundin list (e. site specific) snérist í fyrstu um að mynda ódeilanlegt 

samband á milli verksins og staðarins en nærvera áhorfandans var nauðsynleg til þess 

að fullkomna verkið. Staðbundin list tengist einnig sambandinu á milli staðsetningar 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14Louise Emslie, Art on the ground: an exploration into human-nature relationships, 9-15. 
15 Sama heimild. 
16 Guðbjörg R. Jóhannesdóttir, Fagurfræðileg upplifun af íslensku landslagi, 183. 
17 Emily Brady, Hið háleita og fagurfræði samtímans, 39. 
18Marianne Stockebrand, Art in the landscape, 7. 
19 Sama heimild. 

og þeim samfélagslegu tengslum sem að henni snýr. Nýlega hefur staðbundin 

listsköpun snúist að ýmsum samfélagslegum vandamálum. Stólar hún á þátttöku 

áhorfenda í hugmyndafræði og framkvæmd verkanna. Þar með sýna verkin fram á 

getu listar til að hasla sér völl innan pólítísks rýmis og með því hafa áhrif. Það gerir 

áhorfendum kleift að upplifa staðina sem meira en bara staði, heldur einnig sem 

pólítískt rými sem endurskilgreinir hlutverk listarinnar og listamanna.20 

Þróun listar í landslagi út frá merkum staðsetningum eða minnismerkjum hefur 

breyst og staðbundin list heldur áfram að breyta skilgreiningu listar og víkka 

snertifleti hennar. Listfræðingurinn Claire Bishop fjallar um þátttökulist (e. 

participation art) í bók sinni Artificial Hells: Participatory art and the politics of 

spectatorship þar sem hún setur fram kenningar um þátttökulist sem félagslegt 

fyrirbæri. Þátttökulist þarfnast orðræðu og greiningaraðferða sem eru ekki einungis úr 

vopnabúri listfræðinnar heldur einnig pólítískrar heimspeki svo hægt sé að kryfja til 

mergjar merkinguna á bakvið verkin. Því telur hún þátttökulist vera besta dæmi um 

pólítíska list þar sem hún lætur áhorfendur taka þátt í verkinu og með því verða til ný 

félagsleg samhengi.21  

Anne Whiston Spirn setur fram kenningar um skynjun landslagsins í bókinni 

The Language of Landscape. Hún telur að tungumál landslagsins sé móðurtunga 

manneskjunar; sem lifði og hrærðist á meðal plantna og dýra, undir heiðum himni á 

jörðinni og nálægt vatni. Allir menn eru hluti af þeirri arfleifð, bæði í huga og líkama. 

Mennirnir snertu, sáu, heyrðu, lyktuðu, smökkuðu, lifðu og mótuðu landslagið áður en 

tegundin átti orð til þess að lýsa því sem hún gerði. Þar með var landslagið fyrsti 

textinn sem var lesinn áður en fundið var upp á öðrum táknum og merkjum.22  

 Samkvæmt Spirn er hægt að tala, skrifa, lesa og ímynda sér tungumál 

landslagsins. Að tala tungu og lesa landslagið eru aukaafurðir þess að einfaldlega lifa 

– af hreyfingu, fæðuöflunar og einnig til þess að búa til skjól. Í gegnum tímanna rás 

hafa tengslin sem Spirn setur fram rofnað upp að vissu marki vegna aukinna 

tækniframfara og breyttrar áherslu samfélagsins. Tengsl mannsins og náttúrunnar hafa 

breyst og orðið veigaminni þáttur í lífi almennings. Því mætti færa rök fyrir því að 

listamenn sem leitast við að berjast fyrir loftlagsmálum og hnignun umhverfismála 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 Miwon Kwon, One Place After Another: Notes on Site Specificity, 86-96.  
21 Claire Bishop, Artificial Hells: Participatory Art and the Politics of Spectatorship, 7. 
22 Anne Whiston Spirn, The Language of Landscape, 15-20. 

séu að reyna að tala tungu landslagsins í skilningi Spirn og berjast í senn fyrir afkomu 

þess.  

3.3 Siðfræði og náttúra 
 
Að tala tungu landsins í skilningi Anne Whiston Spirn má einnig yfirfæra í að tala 

fyrir umhverfisvernd og gegn gróðrarsjónarmiðum sem einkenna oft umræðu um 

auðlindir og náttúrufyrirbæri. Í gegnum tíðina hafa ýmis sjónarmið á borð við að 

maðurinn hafi eitt sinn verið hluti af náttúrunni en núna notfæri hann sér náttúruna í 

sinn hag.23 

Óumflýjanlega vaknar upp sú spurning hvort maðurinn hafi rétt á því að fara 

með náttúruna eins og henni sýnist, með eigin hagsmuni að leiðarljósi. 

Heimspekingurinn Páll Skúlason fjallar um samband mannsins og náttúrunnar í ritinu 

Umhverfing. Þar setur hann fram vangaveltur varðandi siðferðislegar skyldur sem 

manninum ber að hafa í huga í sambandi við umhverfis- og náttúruvernd. Páll spyr 

einfaldlega hvort að við ættum að nýta eða njóta.  

Hann vekur upp þá spurningu hvort að einungis eigi að taka tillit til réttinda og 

hagsmuna manna eða hvort eigi að taka tillit til allra lífvera og jafnvel heilla vistkerfa. 

Spurningin er í grunninn sú hvort maðurinn megi, siðferðislega séð, gera hvað sem 

honum sýnist í náttúrunni svo lengi sem það skaði ekki aðra menn eða hvort við 

gegnum siðferðisskyldum gagnvart náttúrunni sjálfri. 

 Samkvæmt veikri mannhverfri afstöðu til náttúrunnar er velferð manns og 

náttúru samtvinnuð. Maðurinn lifir af náttúrunni og verður að varðveita gæði hennar, 

því tilvera hans veltur á henni. Sú afstaða einkennir mannhverf rök fyrir varðveiðslu 

náttúrunnar að slæm umgengni, einungis til þess að svala skammtíma hvötum sínum, 

séu óréttlætanlegar. Maðurinn kemst ekki hjá því að setja sér hömlur í umgengni við 

manngerð fyrirbæri, eins og listaverk og önnur menningarverðmæti. Þekking okkar á 

náttúrunni er ekki fullkomin, þar með eru afleiðingar eyðileggingar hennar alvarlegri 

en virðist í fyrstu.24 

 Náttúruhverfar hugmyndir gagnrýna þá sýn sem setur manninn í hásæti, sem 

einræðisherra yfir náttúrunni sem ráðskast með hana að vild. Bandaríski 

vistfræðingurinn Aldo Leopold hefur verið mikill talsmaður róttækrar náttúruverndar 

og hefur haldið því fram að rétt sé að hugsa um samfélagið sem „siðferðislegt 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23 Simon Schama, Landscape and memory, 13. 
24 Þorvarður Árnason, Náttúran sem siðfræðilegt viðfangsefni, 58-65. 

samfélag” sem maðurinn byggir með öðrum dýrum og lífverum. Landið er undirstaða 

og umgjörð samfélagsins sem lifir á jörðinni.25 Náttúrusiðfræði Aldo Leopold snýr að 

virðingu. Hann sagði eitt sinn að siðferðislegar skyldur gagnvart náttúrunni kæmu að 

sjálfu sér ef ást, virðing og aðdáun væri fyrir hendi:  
Ég get ekki séð fyrir mér hvernig siðferðilegt samband við landið gæti 
orðið til án ástar, virðingar og aðdáunar á því, og án þess að kunna að 
meta gildi þess. Með gildi á ég auðvitað við eitthvað mun yfirgripsmeira 
en hagrænt gildi; ég á við gildi í heimspekilegum skilningi.26 

 

Visthverf sýn á náttúruna lítur á verðmætasköpunina, sem í grunninn má finna í 

náttúrunni. Hún leggur öll verðmæti jarðar til en maðurinn ber ábyrgð á því að nýta 

þau. Ef maðurinn hyrfi af yfirborði jarðar yrðu þessi verðmæti enn þá til staðar.27 Sú 

listsköpun sem snýr að því hvort eigi að virkja eða varðveita landið spyr sömu 

siðferðislegu spurninga um samband manns og náttúru. Hvernig sambandið hefur 

þróast í gegnum aldirnar og hvaða hagsmuna manninum ber að gæta.  

 

3.4 Hið háleita 
 

Náttúrusiðfræði spyr hvort maðurinn eigi rétt á því að ráðskast með náttúruna út frá 

eigin hagsmunum en náttúrufagurfræði snýr að þeim áhrifum sem mikilfengleiki 

náttúrunnar kann að vekja í brjósti áhorfanda. Emily Brady fjallar um heimspeki og 

hið háleita í riti sínu Hið háleita og fagurfræði samtímans. Hún skoðar tvær 

mismunandi röksemdarfærslur fyrir því hvers vegna hið háleita hefur verið vanrækt, 

sögulegu rökin og sjálfhverfurökin. Brady telur að hið háleita nýtist sem 

fagurfræðilegt gildishugtak til þess að túlka nútímaskilning á íslensku umhverfi.  

 Hugtakið hið háleita er eignað Longinosi, grískum gagnrýnanda frá fyrstu öld 

eftir krist. Longinos, undir áhrifum frá Aristótelesi, setti hið háleita fram sem 

bókmenntastíl. Á 18. öld náði heimspekiumfjöllun um hið háleita hámarki en nú til 

dags kannast fræðingar helst við kenningar Edmunds Burkes og Immanuels Kants um 

hið háleita. Burke taldi að hið háleita myndi fylla hugann að viðfangi sínu og vekja 

eftirfarandi hughrif: 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Páll Skúlason, Umhverfing, 44. 
26 Aldo Leopold, A Sand Country Almanac and sketches here and there, 223. 
27 Þorvarður Árnason, Náttúran sem siðfræðilegt viðfangsefni, 58-65. 

Hið háleita skynjum við sem milliliðalausa unaðslega ógnartilfinningu er 
kemur fram sem viðbragð við einhverri hættu sem er þó of fjarlægt til 
þess að valda raunverulegum sársauka.28 

 

Burke nálgaðist viðfangsefnið út frá raunhyggju og taldi það háleita ver það sem er 

stórt, máttugt, víðfemt, óendanlegt, grófgert, myrkt, drungalegt, tilkomumikið en 

einnig taldi hann það vera hávær hljóð, ramman fnyk og ódaun. Burke og Kant héldu 

því fram að upplifun á hinum háleita hlut væri einungis möguleg ef áhorfandinn væri 

staddur í öruggri fjarlægð frá honum. Í ritinu Gagnrýni dómgreindarinnar þróar 

Immanuel Kant hugtakið um hið háleita frekar, undir áhrifum Edmunds Burkes en þar 

leggur hann ríka áherslu á náttúruna. Hann fjallar meðal annars um hið stærðfræðilega 

háleita, sem myndast þegar skynfærin og ímyndunaraflið reka sig á sín ystu mörk, 

þegar gnægð náttúrunnar virðist óendanleg eins og til dæmis himinhá fjöll. Einnig 

fjallar hann um hið dýnamíska háleita. Það er tilfinning á borð við nautn sem 

náttúruöflin eða náttúruógn vekja í manninum og verða til þess að hann áttar sig á 

gáfum sínum sem siðvera, á frelsinu og mætti skynseminnar.29 

 Áhugi listheimsins á hinu háleita dvínaði með komu nýrra listastefna sem 

leituðust við að fjarlægast náttúruna. Samhliða breyttum áherslum listarinnar hefur 

hin háleita upplifun breyst. Óttablandin virðing hefur að vissu leyti vikið vegna 

breytinga af ýmsum toga. Dæmi um slíkar breytingar eru efnahagslegar, félagslegar 

og tæknilegar breytingar, sem gerðu fólki auðveldara að nálgast náttúruna og njóta 

hennar fremur en að óttast hana.30 

 Takmark túlkunar út frá sögulegum rökum er að finna hvers vegna hið háleita 

hefur verið vanrækt og telja að það sé gamaldags hugtak. Sjálfhverfurökin hins vegar 

byggja á því að hið háleita sé í raun sjálfsskoðun. Að hið háleita veki upp tilfinningar 

og varði einungis hugmyndir skynseminnar. Emily Brady fjallar einnig um kenningar 

Ronald Hepburn. Hann túlkar kenningar Kants á þann hátt að hætt sé við því að hinn 

náttúrulega ytri heimur hafi reynslugildi einungis vegna þess að hann láti einstakling 

finna fyrir því hversu víðfeðm sál hans er. Að reynslan af hinu háleita sé bæði af 

fagurfræðilegum toga og siðferðislegum. Með því að stilla náttúrunni upp sem 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28 Emily Brady, Hið háleita og fagurfræði samtímans, 37-43. 
29 Sama heimild, 38. 
30 Sama heimild, 39. 

framandi viðfangsefni er maðurinn í senn að afbaka hana og manngera svo hún falli 

að mennskum mælikvörðum.31  

 Í nútímaheimi þar sem tæknin þróast ört og tengsl manna við náttúruna eru 

minni en áður fyrr mætti færa rök fyrir að menningarheimar og samfélög sýni minni 

lotningu fyrir náttúrunni. Eins og Emily Brady bendir á hafa samfélög þróað 

tæknilegar lausnir til þess að stjórna náttúrunni og finnast þau ráða yfir henni. Sú 

angistarfulla nautn sem hið háleita blés í brjósti áhorfanda fyrr á öldum er því að 

mörgu leyti horfin vegna rofs sem hefur átt sér stað með ýmsum tæknilegum 

framförum. Í stað þess að láta náttúruna í sífellu falla að mennskum mælikvörðum 

ættum við að taka náttúrunni opnum örmum og finna jafnvægi með sjálfbærni að 

sjónarmiði þannig komandi kynslóðir fái að njóta, ekki einungis náttúrunnar, heldur 

jarðarinnar um ókomna tíð. Því væri hægt að lýsa hinu nýja háleita sem endurnýjun 

mikilvægra tengsla mannsins og náttúrunnar með virðingu að sjónarmiði.   

  Reynslan af hinu háleita er bæði af fagurfræðilegum toga og siðferðislegum í 

senn, en með því að stilla náttúrunni upp sem einhverju framandi er maðurinn í senn 

að afbaka hana og manngera svo hún falli að mennskum mælikvörðum. Eins og áður 

kom fram í Umhverfingu Páls Skúlasonar erum við í sífellu að nýta náttúruna til 

þurrðar, út frá neyslu- og gróðrarsjónarmiðum, en ekki með jafnvægi og sjálfbærni í 

huga, þrátt fyrir brýna nauðsyn.32 

Saga náttúrulistar er margslungin og hægt er að horfa á hana út frá margs 

konar sjónarhornum. Sjónarhornum umhverfisverndar, pólítíkur, hins háleita og um 

fram allt skynjun einstaklings á náttúrunni sem umlykur okkur. Samband mannsins og 

náttúrunnar hefur breyst í gegnum árin eins og áður kom fram, mismunandi áherslur 

má sjá á hverju skeiði fyrir sig, líkt og list í landslagi, staðbundin verk og þátttökulist 

tjáir þá er þróunin sífelld og breytileg. Saga hins háleita og hvernig hugtakið getur 

breyst og átt við mismunandi tímaskeið er mikilvægt svo hægt sé að færa hugtakið í 

ný samhengi og leyft því að þróast í takt við tímann. Líkt og kemur fram í rannsókn 

Louise Emslie er listtengd upplifun á náttúrunni mikilvæg til þess að samband manns 

og náttúru geti vaxið og dafnað, eins og náttúran sjálf. 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31 Sama heimild, 41. 
32 Páll Skúlason, Umhverfing, 14. 

4. List og loftlagsbreytingar 
 
List er mikilvægur hluti af samfélaginu og listamenn nota gjarnan list til þess að gera 

hugsanir, tilfinningar og hugmyndir sýnilegar sem eru oft mikilvægar öllu 

samfélaginu. Það sem myndlist hefur sýnt í gegnum árin er hvernig við sjáum og 

túlkum heiminn í kringum okkur.  

 Listsköpun í gegnum tíðina hefur meðal annars snúist um að vera sem líkust 

náttúrunni – núna snýst hún meðal annars um hvernig við skynjum heiminn í kringum 

okkur. „Svona sjáum við heiminn” sagði René Margritte árið 1938 „Við sjáum það 

[málverkið] líkt og það sé fyrir utan okkur sjálf jafnvel þó að það sé bara hugræn 

framsetning á því sem við upplifum að innan.”33 Líkt og hið háleita, lætur það 

einstakling finna fyrir því hversu víðfeðm sál hans er í raun.  Samkvæmt Viktor 

Shklovskíj, kennismiðs rússneska formalismans í bókmenntafræði, snýst list um þá 

skynjun sem hún vekur í einstaklingnum: 
Tilgangur listar er að gefa tilfinningu fyrir hlutum eins og við skynjum þá 
og sjáum en ekki eins og við séum að kannast við þá. Tækni listarinnar er 
fólgin í þeirri aðferð að gera hlutina framandi, þeirri aðferð að gera 
formið torvelt, að auka á erfiðleika skynjunarinnar og teygja úr henni, þar 
er skynjunarferlið listrænt markmið í sjálfu sér og verður því að 
framlengja. Listin er aðferð til að upplifa það hvernig hlutur verður til, en 
það sem þegar hefur verið búið til skiptir ekki máli.34 

 

Samkvæmt Shlovskíj er hlutverk listaverksins að auka á erfiðleika skynjunarinnar, 

með því verður skynjunin sjálf listrænt markmið og áhorfandi verður hluti af verkinu, 

líkt og þáttökulist Claire Bishop sem áður kom fram. Athöfnin að virða fyrir sér list 

felur ekki endilega í sér að læra eitthvað nýtt. Hún leyfir okkur frekar að uppgvöta 

eitthvað innra með okkur sem við samsvörum okkur með. Í gegnum það samband 

eigum við auðveldara með það að átta og tjá okkur um það hver við erum í raun. 

 Þess vegna getur það verið frelsandi að horfa á málverk. Kraftur listarinnar 

felst í því að hún getur gert tilfinningar skýrar og gert huglæga skynjun áþreifanlega 

svo við getum skilið hana betur. Listin talar ekki einungis til skilningarvita sem hægt 

er að lýsa heldur líka þeirra sem ekki ert hægt að tjá með orðum. Listin leyfir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
33 Schama, Simon, Landscape and memory, 12. 
34 Árni Bergmann þýð. „Listin sem tækni, ” í bókmenntafræði 20. aldar: frá Shklovskíj til 
Foucault, 29. 

áhorfandanum að finna fyrir hugmyndum og hugsunum. Þekkingin sem hann öðlast út 

frá þeirri reynslu hefur áhrif á gjörðir hans.35  

 Bókmenntafræðiprófessorinn Guðni Elísson telur að það sem bókmenntir gera 

meðal annars er að tjá breytingar, jafnvel með trega og söknuði. Því getur máttur 

hugvísinda sýnt fram á breytingar í tengslum við loftlagsmál á mannamáli og snert við 

fólki. Tími mannsins á jörðinni er einungis agnarsmár hluti af sögu jarðarinnar og í 

gegnum bókmenntir og listir getum við varðveitt tíma okkar hér.36 Mannfræðingurinn 

Helga Ögmundsdóttir telur að fræðsla og þekking virki ekki endilega svo á fólk að 

það breyti lífsvenjum sínum. Því eru hugvísindin mikilvægt tól til þess að sýna fram á 

ýmislegt sem ekki er hægt að tjá með grafi eða fyrirlestri. Einnig telur Helga að 

breyting á hugsunarhætti varðandi loftslagsmál þurfi að koma að innan en ekki út frá 

vísindalegri þekkingu. Að sinnaskiptunum tengist ákveðin hugmyndafræði eða 

trúarleg vakning.37 Guðni Elísson kemur einnig inn á mikilvæga staðreynd um hlýnun 

jarðar. Að við erum öll gerendur en á sama tíma öll hluti af lausninni. Enda varðar 

þetta vandamál, sem helsta dómsdagsvá okkar tíma, alla íbúa jarðarinnar.  

Listsköpun nútímans reynir að tjá hvernig við komum fram við náttúruna. Að 

smám saman eyðum við möguleikum framtíðarkynslóða með sístækkandi 

kolefnisfótspori. Virginia Woolf taldi ómeðvitaðan asa hversdagsins einkennast af 

doða og kallaði ástandið „það að vera ekki”, þegar einstaklingur er ómeðvitaður um 

núið hverju sinni. 38  Það er auðvelt að stinga höfðinu í sandinn þegar 

loftslagsbreytingar eru annars vegar, en í stað þess „að vera ekki” í skilningi Woolf 

ætti hver og einn að vera í núinu og átta sig á stóra samhengi einstaklings og 

loftlagsáhrifa. 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Minik Rosing, Ólafur Elíasson, Ice, Art, and Being Human, 3-12. 
36Guðni Elísson. 2016. Að lifa af andlega: Orðræður um loftlagsbreytingar. Erindi flutt á 
Hugvísindaþingi. Reykjavík 11. mars. 
37Helga Ögmundsdóttir. 2016. Að lifa af andlega: Orðræður um loftlagsbreytingar. Erindi flutt 
á Hugvísindaþingi. Reykjavík 11. mars. 
38 Virginia Woolf, A Sketch of the Past. 

4.1 Ólafur Elíasson 
 

Ýmsir samtímalistamenn leggja áherslu á að endurnýja tengsl á milli mannsins og 

náttúrunnar með því að reyna að opna augu almennings fyrir umhverfisáhrifum og 

hlýnun jarðar. Ólafur Elíasson hefur verið brautryðjandi á þessu sviði rannsókna á 

skynjun mannsins á náttúrulegum fyrirbærum. Sem dæmi má nefna fossa, jökla og 

sólina. Hann endurgerir oft náttúruleg fyrirbæri með manngerðum hlutum og storkar 

þar með fyrirfram gefnum hugmyndum um tengsl á milli náttúrunnar og mannsins. Þá 

spyr hann erfiðra spurninga á borð við hvernig við sjáum, skynjum og áttum okkur á 

heiminum sem umlykur okkur. 

 Verkið Ice Watch gerði hann í samstarfi við Minik Thorleif Rosing, prófessor í 

jarðfræði við háskólann í Danmörku, í tilefni af ráðstefnu Sameinuðu þjóðanna um 

loftlagsmál í París. Það er gott dæmi um hvernig listir og vísindi geta stillt saman 

strengi sína og varpað ljósi á nýja hlið, líkt og alvarleika loftlagsbreytinga. En eins og 

áður kom fram í rannsókn Louise Emslie frá árinu 2015 er samstarf vísinda og lista 

lykillinn að vitundarvakningu í tengslum við umhverfismál.  

 Ice Watch samanstendur af tólf mismunandi hlutum af Grænlandsjökli sem 

saman mynda hring á Place de Pantheon í París líkt og klukka. Það minnir 

áhorfandann á að tíminn til þess að sporna við hlýnun jarðar og bráðnun jökla er 

naumur. Með því að snerta verkið geta áhorfendur áttað sig á eigin skinni að hver og 

einn hefur áhrif, í hversdagslífi sínu og stóra samhenginu. Þess vegna er  verkið í senn 

pólítískt og persónulegt, það varðar hvern og einn en líka heildarmyndina, samfélag 

manna í sjálfu sér og hvernig við förum með heimkynni okkar.39  

 Jöklar samanstanda af mörgum lögum af ís og snjó. Ísinn fangar minningar um 

það hvernig loftslagið og andrúmsloftið var á þeim tíma sem snjórinn féll og hvernig 

það hefur breyst í gegnum árþúsundin. Líkt og árhringir trjáa geyma lög íssins 

minningar.40 Með verkinu Ice Watch sýnir Ólafur fram á hverfulleika náttúrunnar og 

hvernig við göngum sífellt á auðlindir hennar og reynum á þolmörkin. Sem list í 

landslagi sýnir verkið fram á áhyggjur af umhverfinu og með því að færa það í 

manngert umhverfi er það ákall um vitundarvakningu um loftlagsmál. Tilfinningin 

sem hið háleita vekur í okkur er fært í heimkynni mannsins, manngert umhverfi, í stað 

þess að nútímamaðurinn fari í leit af því sjálfur.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 Minik Rosing, Ólafur Elíasson, Ice, Art, and Being Human. 
40 Sama heimild. 

 Samhliða Ice Watch gáfu Minik Rosing og Ólafur Elíasson út bækling sem ber 

heitið Ice, Art, and Being Human, þar sem meðal annars kemur fram að í 

sammannlegu minni manna er hugmynd um liðinn tíma. Tímann  áður en maðurinn 

vissi hvernig heimurinn virkaði og áður en maðurinn hafði áhrif á hvernig hann 

mótaðist í kringum okkur. Líkt og þróun saklauss barns til fullorðinsára með þeirri 

ábyrgð sem fylgir. Allar siðmenningar mannkyns eiga goðsagnir um mikið flóð sem 

mun þurrka út allt líf. Á hverju sumri bráðnar geysilegt magn af jöklum Grænlands og 

veldur hækkun sjávarmáls. Harður raunveruleiki hlýnunar jarðar og bráðnum ísjökla 

er það sem mun valda manngerðu flóði ef ekkert verður gert.41  

 Tími til kominn að taka ábyrgð á gjörðum okkar. En staðreyndir einar og sér 

láta fólk ekki breyta venjum sínum, fólk fær innblástur til þess að breytast með 

tilfinningalegri og áþreifanlegri reynslu. Þekking getur sagt einstaklingi hvernig hann 

á að ná árangri en markmiðin og hvatningin verður að koma að innan.42  

 

4.2 Vincent J.F. Huang 
 
Framlag listamannsins Vincent J.F Huang, Crossing the Tide, á Feneyjartvíæringnum 

2015 fyrir Tuvalu, eyríki í eyjaklasa í Kyrrahafinu, vakti spurningar á borð við 

hvernig listin gæti varist hækkun sjávarmálsins. Tuvalu er að mestu leyti sjálfbært 

samfélag og kolefnisfótspor þess er nánast ekkert en líkurnar á að landið lifi af 

hækkun sjávarmáls eru einnig nánast engar. Huang vildi endurskoða sambandið á 

milli listar, mannlegs samfélags og stjórnmála. Með orðum Huangs: 
Við verðum að hugsa um fortíðina til þess að geta lagað okkur að 
framtíðinni, saman þurfum við að rannsaka hið mannlega ástand og finna 
nýjar víxlverkanir á milli listarinnar og samfélagsins.43 

 

Þar með sýnir verkið mikilvægi þátttökulistar, það býr til samfélagslegt samhengi 

innan ramma listarinnar og gefur íbúum Tuvalu rödd sem fengi annars ekki að heyrast 

á alþjóðavettvangi og leggur á ný áherslu á víxlverkanir listarinnar og samfélagsins. 

Tengslin á milli drukknandi borgarinnar Feneyja og hinnar drukknandi þjóðar Tuvalu 

mynda alþjóðlegan grundvöll fyrir vitundarvakningu. Verkið gefur áhorfendum 

tækifæri til að finna bókstaflega fyrir áhrifum hækkandi yfirborðs sjávar. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41 Sama heimild. 
42 Sama heimild. 
43 Vincent Huang, Crossing The Tide: The Tuvalu Pavilion for the 56th International Art 
Exhibition, 1-10. 

 Innblástur Huang af Crossing the Tide er fornkínverskur texti, the Book of 

Zhuangzi, þar sem fram kemur að maðurinn og náttúran eigi að vera ein heild. Í 

bókinni er því haldið fram að fólk ætti að losa sig við hlekki siðmenntaðs lífs og verða 

frekar eitt með náttúrunni til þess að upplifa frið og hamingju.44 Að hvetja til 

einfaldari lífshátta hvetur vissulega til rómantísks áhorfs á lífið líkt og listamenn og 

skáld fyrri alda samsvöruðu sig með. Með því að sýna fram á þessa hlið sem andstæðu 

kapítalísks neyslusamfélags sem einkennir nútímalíf finnur Huang jafnvægi. Líkt og 

Ólafur Elíasson vinnur Vincent Huang með það hvernig við skynjum og teflir því 

fram á hátt sem fær áhorfandann til að hugsa og fá tilfinningu fyrir náttúrunni.  

 Crossing the Tide er innsetning, fljótandi manngert landslag í sal sem 

samanstendur einungis af himni og vatni, framtíðarspá þegar dómsdagsvá 

loftlagsbreytinga gengur eftir. Salurinn er fullur af vatni og yfir hann liggja tveir 

göngustígar. Norðurljósum er varpað yfir salinn sem mætir sólinni, sem vekur upp 

hugmyndir um manninn og hið manngerða á móti mætti náttúrunnar. Sem á ný stillir 

manninum upp á móti náttúrunni, í stað þess að virka sem ein heild. Áhorfendur finna 

fyrir hækkun sjávarmálsins með því að ganga yfir göngustíginn, þyngd þeirra veldur 

því að vatnið rís og bleytir skóna þeirra sem sýnir á táknrænan hátt áhrif mannfólksins 

á umhverfið.45 

 Skáli Tuvalu er líka hverfulur líkt og verk Ólafs Elíassonar þar sem allur 

efniviðurinn var endurunninn og enginn pappír var notaður til að kynna verkið. Þess í 

stað var hann einungis kynntur á rafrænan hátt (e. paper smart). Crossing the Tide 

dregur einnig mikilvægan punkt varðandi loftlagsbreytingar fram á sjónarsviðið. Að 

þær grafa undan lífsskilyrðum þriðja heimsins. Með vaxandi velmegun iðnríkja á borð 

við Ísland vex efnahagskerfinu fiskur um hrygg, kolefnisfótsporið stækkar óðum og 

lönd á borð við Tuvalu fá að kenna á okkar vestrænu lifnaðarháttum. Því er vandamál 

loftlagsbreytinga gríðarlega margþætt og snýr að stórum hluta að 

grundvallarmannréttindum. 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
44Sama heimild. 
45 Sama heimild. 

4.3 Julius Von Bismarck 
 

Nærtækara dæmi um listamann sem notar náttúruna til þess að tjá sig er þýski 

listamaðurinn Julius Von Bismarck. Bismarck notaði íslenskt landslag í listsköpun 

sinni á umdeildan hátt. Hann notaði spreybrúsa til þess að mála á mosa og ýmis önnur 

náttúrufyrirbæri, en listamaðurinn játaði ekki að hafa gert verkin sem um ræðir, sem 

vekur upp hugmyndir á borð við Páls Skúla og Guðbjargar R. sem áður komu fram. 

Að við berum ábyrgð á vistkerfinu og þetta snerti hina Íslensku þjóðarsál sem er 

greypt í náttúrunni líkt og kemur fram í grein Guðbjargar. 

 Hverfjall er einstakt náttúrundur, einn stærsti og fegursti gjóskugígur í 

heiminum. Það er á náttúruminjaskrá sem framúrskarandi dæmi um 

jarðfræðifyrirbæri. Árið 2006 birtust myndir í Morgunblaðinu af skemmdarverkum á 

Hverfjalli sem kölluð voru „náttúruspjöll”. Um var að ræða að ferðamenn væru að 

skrifa fangamörk sín, ástarjátningar eða skilaboð með því að raða steinum á botn 

gígsins. Yfirlandvörður í Mývatnssveit sagði að ferðamenn hafi byrjað að færa sig 

upp á skaftið með því að mála steina og úða á þá ýmiss konar slagyrði. Svipaða sögu 

er að segja frá Svínahrauni þar sem skemmdarvargar tóku sig til og rifu mosu úr 

fjallshlíðunum til þess að mynda stafi og orð. Þetta eru skemmdarverk sem eiga eftir 

að vera til staðar í áratugi. Landvörðurinn sagði einnig ef ekki sé spornað gegn svona 

hegðun sé hætta á því að fólk taki náttúruna sem sjálfsögðum hlut.46 Í greininni kemur 

eftirfarandi spurning fram: 
Líklega er það fyrst og fremst uppeldislegt atriði, að foreldrar útskýri fyrir 
börnum sínum að svona umgangist fólk ekki merkar náttúruminjar. Eða 
getur það verið að fullorðið, viti borið fólk kroti á steina og fjöll?47 

 
Ljóst er að viti borið fólk á það til að framkvæma verri hluti en það að raða steinum á 

ákveðin máta en spurningin er, hvar endar þörf mannsins til þess að láta sitt mark á 

náttúruna? Nýlega rötuðu skemmdarverk á Hverfjalli á ný í fjölmiðla að þetta sinn 

alla leið í heimspressuna. Veggjakrot sem venjulega ýmist prýðir eða setur lýti á 

borgarumhverfi mátti nú sjá á óspilltri náttúru Íslands. „Náttúruveggjakrotið” vakti 

marga til reiði og var til umfjöllunar í öllum helstu fréttamiðlum landsins en ekki var 

vitað hver bæri ábyrgð á afskræmingu þessa friðaða lands þar til listamaðurinn Hlynur 

Hallson var staddur á listasýningu Julius Von Bismarck í Berlín og kom óvænt auga á 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
46 „Krotað á náttúruna,” http://www.mbl.is/greinasafn/grein/1098916/ (sótt 23. mars 2015) 
47 Sama heimild. 

myndir af Íslenskri náttúru. 48  Myndirnar sem um ræddi voru með eins konar 

„skýringarorðum”, sjá má orðið Moos skrifaðan á mosa á Mývatni og orðin Crater, 

Cave og Lava á öðrum landsvæðum á norðaustur-Íslandi.49 Náttúrustofnun Íslands 

kallaði skemmdarverkin náttúruhryðjuverk. 

 Listamaðurinn Julius Von Bismarck tengist Íslandi í gegnum læriföður sinn, 

Ólaf Elíasson, og hafði áður komið til landsins. Von Bismarck neitaði þó fyrir brotið 

og sagðist ekki bera ábyrgð á verkunum; honum líkaði þó vel við hugmyndina á 

bakvið verkið: 
Hugmyndin er ekki mín. Ég kýs að einblína á hugmyndina um  
rómantík í tengslum við náttúruna. Ég átta mig á því að það sem gerst 
hefur kann að vera lögbrot, en ég er ekki ánægður með að yfirvöld Íslands 
kalli málverkin ‘náttúruhryðjuverk’. Hvað með nýju verksmiðjurnar og 
álverin sem á að byggja á Íslandi og munu skemma umhverfið?50 

 

Kynningartexti um sýninguna í Berlín kom upp um Von Bismarck og samstarfsmann 

hans. Þar kom fram að þeir hafi skrifað orðið Wald í skógi, Wiese á engi og Krater í 

gíg. Krater var einmitt það sem ritað var á friðlýsta svæðið í Hverfjalli. 

Hugmyndafræðin á bakvið listaverkin virðast vera af skornum skammti og á einhvern 

hátt of einföld til þess að vanvirða náttúruna á þennan máta. Samkvæmt 

sýningaskránni leituðust þeir við að spyrja spurninga um hversdagsleika hugtakanna 

andspænis raunveruleikanum. Til dæmis þar sem þeir skrifuðu Wald, eða skógur, 

vaknar upp sú spurning hvort að áhorfandi sé í raun að horfa á skóg eða einfaldega 

einhvern hlut, sem eins og listin sjálf, býður skilgreiningu birginn.51 

 Von Bismarck neitar að hafa tekið þátt í verknaðinum en segir jafnframt að 

áletrarnir valdi lítilsverðri breytingu á landslaginu sjálfu en kalli þó fram sterk 

viðbrögð heillar þjóðar. Hann fullyrðir jafnframt að málið snúist um menningu en 

ekki hraun. 52  Að fá stimpil á sig sem náttúruníðingur eða jafnvel 

náttúruhryðjuverkamaður mynda einkennileg hugrenningartengsl um alvarleika 

málsins og gæti fengið fólk til þess að hugsa um hver á rétt á hverju í sambandi við 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
48 Rose Eveleth, „An Icelandic Artist Accuses a German Contemporary of “Nature 
Terrorism” (2013) http://www.smithsonianmag.com/smart-news/an-icelandic-artist-accuses-
a-german-contemporary-of-nature-terrorism-13829802/?no-ist (sótt 30. mars 2015). 
49 „Játning í sýningarskrá” (2013) http://www.ruv.is/frett/jatning-i-syningarskra (sótt 21. mars 
2015). 
50 Eveleth, „An Icelandic Artist Accuses a German Contemporary of “Nature Terrorism”” 
51 „Játning í sýningaskrá?”  
52 „Náttúruspjöll til alþjóðadeildar lögreglu” http://www.ruv.is/frett/natturuspjoll-til-
althjodadeildar-logreglu (sótt 22. mars 2015) 



20	  
	  

náttúruna. Það fær áhorfendur jafnvel til þess að hugsa hvert stóra samhengið sé, 

hvort Íslendingum sé meira í mun um að vernda mosa en berjast gegn virkjunum og 

stóriðju, hvort náttúruníð í þágu listar sé alla jafna nauðsynlegt til þess að vekja fólk 

af værum blundi hræsni og aðgerðaleysis. 

 

4.4 Marco Evaristti 
 

Julius Von Bismarck er ekki eini listamaðurinn sem hefur vakið athygli hvað varðar 

íslenska náttúru og listsköpun. Árið 2015 vakti listamaðurinn Marco Evaristti sterk 

viðbrögð Íslensku þjóðarinnar með landslagsgjörningnum The Rauður Thermal 

Project, þegar hann litaði goshverinn Strokk í Haukadal með bleikum ávaxtalit. Það  

vakti gríðarlega óánægju meðal almennings og hlaut gjörningurinn mikla 

fjölmiðlaumfjöllun. Evaristti taldi viðbrögðin sem verkið fékk jákvæð því þau gæfu til 

að kynna að fólk opnaði augu sín og væri ekki sama um náttúruna. En á sama tíma 

varð hann fyrir vonbrigðum með viðbrögð Íslendinga og sakaði þá um tvöfalt siðferði 

og hræsni. Evaristti fær innblástur frá náttúrunni og notar hana einnig sem striga, líkt 

og hann taki málverkið úr ramma listasafnsins og færi það bókstaflega út í náttúruna: 

Fegurð náttúrunnar heldur áfram að heltaka mig. Þegar ég skreyti 
náttúruna – þegar ég bý til landslagsmálverk í og á landslaginu –  get ég 
ekki ímyndað mér fallegri ástæðu eða striga í senn.53 

 

Listaverkið, eða gjörningurinn, stóð einungis í nokkra tíma þar sem liturinn var 

náttúrulegur ávaxtalitur. Þrátt fyrir það vakti hann gífurlega sterk viðbrögð 

almennings, á borð við hneykslun og beinlínis reiði. Líkt og hann hafi ögrað 

þjóðarsálinni sem á rætur sínar að rekja í náttúruna, en Evaristti hlaut hótanir um 

barsmíðir og líflát í kjölfar verksins. 54  Ásetningur hans var að sýna fram á 

mikilfengleika náttúrunnar og eins og ýmis list í landslagi, líkt og áður kom fram, að 

vekja upp hugmyndir um umhverfisvernd. Auk þess snerti hann viðkvæman streng í 

sambandi Íslendinga og náttúrunnar. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
53 Marco Evaristti, „The Rauður Thermal Project” (2015) 
http://evaristti.com/index.php/art?id=117 (sótt 24. mars 2016)  
54„Sakar íslendinga um hræsni” (2015) 
http://www.mbl.is/frettir/innlent/2015/04/29/sakar_islendinga_um_hraesni/ (sótt 24. mars 
2016) 

 Aðspurður hvort hann skildi það tilfinningalega uppnám sem sumir 

heimamenn fóru  í sagði hann að um misskilning væri að ræða, að Ísland tilheyrði 

ekki einungis Íslendingum: 

Allir staðir tilheyra öllum. Við fæðumst á plánetu sem tilheyrir öllum.Við 
erum apar sem komu frá Afríku, og fórum um og numum staði sem við 
vildum búa á. 
 

Þetta vekur enn á ný upp spurningar um mannréttindabrot sem eiga sér stað með 

hlýnun jarðar og loftlagsbreytingum af mannavöldum, sem allir, líka Íslendingar, taka 

þátt í á hverjum degi. Án þess að hóta lífláti eða hneykslast yfir aðstæðum. Þess vegna 

er listsköpun á borð við gjörning Evaristti mikilvæg í stóra samhenginu, hún vekur 

fólk upp frá doða hversdagslífsins og lætur það finna fyrir einhverju, þó að í þessu 

tilfelli hafi fólk aðallega fundið fyrir reiði.  

Þau verk sem eru til umfjöllunar eiga það sameiginlegt að vekja upp 

félagslegan vinkil á listsköpun í anda kenninga Claire Bishop. Með því að breikka 

bilið á milli gallerísins og listar og færa hana í náttúruna eða færa náttúruna til 

fólksins sannar það að list er ekki bara eitthvað sem þú hengir upp á vegg. Áhorfendur 

verða að veigamiklum þætti í verkinu sjálfu, upplifun þeirra skiptir mestu máli.  

Verk á borð við Ice Watch og Crossing the Tide fá fólk til þess að stoppa um 

stund og hugsa. Þau leyfa áhorfandanum að taka þátt í verkinu og finna fyrir áhrifum 

hlýnunar jarðar. Áhrif mannsins verða augljós, ísinn bráðnar í Ice Watch og yfirborð 

sjávar hækkar í Crossing the Tide. Einstaklingar skynja sjálfa sig í samhengi 

listaverksins og spyrja sjálfa sig mögulega spurninga á borð við hvað þeirra 

kolefnisfótspor sé stórt og hvað þeir geta gert til þess að sporna við þróuninni. 

Spurning sem við öll ættum að spyrja okkur er hvað bíður handan við vísindalegrar 

tölfræði kúrvunnar sem sýnir hlýnun jarðar. Tölfræðin segir okkur vísindalega 

þekkingu en listin vekur eitthvað innra með okkur, þá siðferðislegu skyldu sem við 

berum til náttúrunnar. Til þess að við áttum okkur á þeim siðferðislegu skyldum 

þurfum við þó að bera virðingu fyrir henni, kraft hennar og stærðar og leyfa hinu nýja 

háleita að vekja innblástur til þess að varðveita hana í stað þess að nýta auðlindir 

hennar út í ystu æsar. 

Rauður Thermal Project og Kunst vekja upp annars konar tilfinningar en Ice 

Watch og Crossing the Tide. Tilfinningar á borð við hneykslun, reiði og móðgun 

gagnvart náttúrunni „okkar” sem er samofin íslensku eðli. Náttúrfyrirbærin á borð við 

mosa, fjallagíg og goshver eru vanvirt í þágu listarinnar. Með því vekja listamennirnir 

upp stærri spurningar um hver á rétt á hverju og hversu langt er í lagi að ganga í þágu 

listarinnar og hversu langt Íslendingar eru tilbúnir að ganga í þágu stórðiju og að 

virkja landið. Með því að vekja reiði almennings gangvart óvirðingu á 

náttúrufyrirbærum sem eru talin á einhvern hátt heilög vekja verkin frekar reiði en þá 

undrun og áhuga sem Ice Watch og Crossing the Tide gera.  

Þegar öllu er á botninn hvolft snúa öll verkin um að vekja athygli og láta fólk 

opna augu sín. Að stuða fólk með listsköpun, líkt og Shlovskíj bendir á, að spyrja 

spurninga upp á nýtt, upplifa hversdagslega hluti á öðruvísi máta og vekja okkur úr 

doða hversdagsleikans með því að hugsa um fortíðina og laga okkur að framtíðinni. 

5. Lokaorð 
 

List sem snýr að því að endurvekja tengsl á mili manns og náttúru, sem áður fyrr voru 

samofin líkt og kom fram í texta Anne Whiston Spirn, er áhrifaríkt tól að því leyti að 

áhorfandinn neyðist til að upplifa listaverkið. Náttúrulist í manngerðu borgarumhverfi 

fær einstaklinginn til þess að nálgast náttúruna á nýjan máta og finna fyrir þeim fornu 

tengslum sem eitt sinn réðu ríkjum allra ákvarðana mannsins.   

 Listamenn sem leitast við að snerta við fólki með því að breyta einhverju sem 

er algjörlega óáþreifanlegt yfir í sjáanlegan, snertanlegan hlut, eða með því að setja 

það í samhengi við nútímann, leggja jafn þung lóð á vogarskálar baráttunnar gegn 

hlýnun jarðar og vísindamenn gera. Ljóst er að hægt er að horfa á listsköpun sem snýr 

að náttúrunni út frá margs konar vinklum og út frá mörgum fræðilegum sjónarhornum 

og er ekkert eitt fræðasvið eyland. Því eru þverfaglegar rannsóknir á sviðum 

loftlagsbreytinga nauðsynlegar til þess að sporna við neikvæðri þróun.  

 Þrátt fyrir að upplifun mannsins á náttúrulega umhverfi sínu hafi þróast í 

gegnum tíðina er ljóst að list getur vakið upp margvíslegar tilfinningar og breytt 

skynjun einstaklings á umhverfi sínu. Því varðar orðræða loftlagsbreytinga ekki 

einungis vísindalega nálgun heldur einnig  upplifun hvers og eins. Með því að höfða 

til samvisku og sálarlífs fólks, áhorfenda, er hægt að vekja það til umhugsunar um 

loftlagsbreytingar. Með fjöldanum höfum við mátt til þess að breyta til hins betra og 

verða til þess að framtíðarkynslóðir eigi heimkynni.  

 Náttúran er vissulega heimkynni mannsins en einnig mikilsverður hluti af 

honum sjálfum. Með því að sniðganga kall náttúrunnar á hjálp er maðurinn í raun að 

hunsa sjálfan sig og það sem er honum fyrir bestu.  

 Á einhverjum tímapunkti sofnuðum við á verðinum en listsköpun sem varðar 

hlýnun jarðar leitast við að vekja okkur og virkja, að upplifa á okkar eigin skinni og 

losna úr hugsefjun nútímasamfélags. Eitt sinn ógnaði náttúran manninum en nú ógnar 

maðurinn náttúrunni. Við reynum í sífellu á þolmörk náttúrunnar, hversu langt við 

getum gengið að nýta auðlindir hennar sem virðast óendanlegar. Það sem við óttumst 

núna er að klára auðlindir náttúrunnar. Að skemma lífsviðurværi komandi kynslóða 

með röngum ákvörðunum. Hið nýja háleita er því endurvakning á virðingu fyrir 

náttúrunni í stað hræðslu eða ógnar. 

